
La püsterla 
 
Al mes ’d magg' 
l’è sëinpar pin 'd sul 
in dla memoria 
c’as ma ferma ’d culp 
quand pëins a qui dé la... 
Me nona 
l'as sediva in sla porta 
a fà ’l crusè 
e j’ätar donn pian pian 
i gnivan vutar 
col scranot in man 
e col rusäri 
apena gniva scur. 
Al lamëint dla püsterla 
col quarell; 
al carëtt dal latein; 
la sopa dal canton di Vintürêin, 
al siüfal di Button 
e dal Castell... 
Siura Sufia, duv siv? 
E vö siura Rosa 
c’a stâvva in sla me losa... 
Adess gh'é di palassi 
e ’l Düré l’e quatta. 
Ill port 
ad vedar e 'd ferr 
is säran cme s'ciuptâ... 
A g’ho una vöja mata da seint una püsterla 
a singugnà! 


